
Susret terapeuta iz BiH i Njemačke na Zla~i i u Tuzli 

U okviru projekta Nada: danas i sutra od 19. do 25. maja 2002. na Zlači i u Tuzli održao se po drugi put susret terapeuta iz BiH, Kosova, Švajcarske i Njemačke. Na temi “Nestale osobe - psihosocijalne posljedice i psihoterapijski rad sa članovima porodica nestalih“, a koja je izabrana od strane samih učesnika tokom   Konferencije u Berlinu, učesnici su vrlo intenzivno i praktično radili kroz radionice, koje su takođe sami pripremili. Brzo im je pošlo za rukom da nastave tamo gdje su stali na prošloj konferenciji u Berlinu, te bez dugog uvoda i predstavljanja nastave sa stručnim radom. Bilo je mjesta i za sprovođenje osnovne analize date problematike, kao i za konkretne teme iz domena terapije, te intezivno razmatranje idividualnih slučajeva.   

Druga polovina konferencije, koja je održana u Tuzli, imala je za cilj da uključi sto veći broj stučnjaka, ali i širu javnost.  Svim zainteresovanim iz Tuzle i šire okoline (npr. Hrvatske) je bila ponuđena serija stručnih predavanja i radionica sa Zlače, ali koje su ovaj put išle s prevodom.  

Okruglim stolom na temu „Identifikacija i istina - kako možemo zajednički pomoći porodicama  nestalih“ uspjelo nam je da po prvi put na jednom mjestu okupimo sve one, koji se bave problematikom nestalih: predstavnike državnih institucija,  koje se bave identifikacijom, predstavnike porodica nestalih, terapeute koji se brinu o članovima porodica nestalih, te predstavnike različitih vladajućih struktura, te organizacije za zaštitu ljudskih prava i sl. Nadamo se da ova interesantna i dijelom kontroverzna diskusija predstavlja početak bolje međusobne saradnje i koordinacije, a za dobrobit članova porodica nestalih. 

Istog dana održana je javna diskusija na temu „Značaj istine za porodice nestalih“. Za govornike smo imali Izeta Pajevića sa psihijatrijske klinike u Tuzli i Hannu Wintsch, psiohologa i psihoterapeuta iz Züricha, koja raspolaže obimnim iskustvom 

u radu sa izbjeglicama u Švicarskoj, Bosni i Hercegovini i Kosovu. Cijeli događaj je moderirao Vehid Šehić, član Komisije za istinu i Foruma građana Tuzla. Nakon uvodnih izlaganja, razvila se veoma živa diskusija sa publikom.

Na kraju su učesnici konferencije posjetili različita mjesta, između kojih povratničko naselje Liplje i susjedni grad Bijeljinu u Republici Srpskoj, gdje su se izmedju ostalog upoznali i sa aktivnostima koje suedost, u okviru projekta Nada, sprovodi u Bijeljini i drugim opstinama.

 Ostale aktivnosti u Centrima
Priče uz kafu 
Hiljade kilometara razdaljine ne čine ljude mnogo drugačijima, bar ne u smislu životnog iskustva. Ovome u prilog govore i životne priče naših gostiju Priča uz kafu iz Njemačke. 

G-dja Jutta Frost iz Weinheima, danas sedamdesetpetogodišnjakinja, kćerka evangelističkog sveštenika i majke Jevrejke, je krajem aprila ove godine publici u Bijeljini, Odžaku, Tesliću i Bosanskom 

Novom/Novom Gradu pričala o svom životu. Pričala je, prije svega, svoja sjećanja na dane progona Jevreja od strane nacističkih vlasti u Njemačkoj, kao i na dane izbjeglištva u Engleskoj i Švajcarskoj, u kojoj je učestvovala u stvaranju izbjegličkog naselja Bad Vilbel. 

Krajem juna, u posjetu nam dolaze još dvoje "svjedoka vremena" iz Njemačke, dr. Eugen Kahl i njegova supruga Hildegard Kahl. Oni će s nama podijeliti svoja sjećanja o mračnom vremenu dolaska nacista na vlast, o izbjeglištvu, progonima i ubistvima prijatelja Jevreja u Njemačkoj. Neke od svojih prijatelja Jevreja, porodica dr. Kahla je uspjela spasiti skrivajući ih u svojoj kući u vrijeme kada niko nije vjerovao nikom, kada je bilo opasno pozdravljati one koji su nosili zute zvijezde. 

Ovo je samo mali dio onoga, što se može čuti na Pričama uz kafu, jer je vrlo teško sažeti u ovih nekoliko redova burne i beskrajno vrijedne životne priče naših "svjedoka vremena". 

Stoga, pozivamo i vas da se pridružite prijateljima Priča uz kafu, i da provedete prijatno vrijeme u društvu naših pripovjedača ili da i sami podijelite vašu životnu priču sa nama i sačuvate je od zaborava.

RECITE  DROGAMA NE  

Droga je odavno problem našeg društva, ali  je, na žalost, još uvijek tabu-tema za razgovor. Poneki članak u novinama, tu i tamo neko predavanje…jako malo, obzirom na veličinu problema. A droga se već odavno uselila u mnoge domove, razara porodice, uništava zdravlje i odnosi živote onih, koje volimo. Ono što ledi krv u žilama je činjenica da danas i učenici osnovnih škola – DJECA! - posežu za drogom. 

Od 13. do 17. maja 2002 u amfiteatru srednjoškolskog centra u Tesliću,  organizovana je serija javnih tribina pod zajedničkim nazivom  ‘Recite drogama NE’. Inicijativa za jednu ovakvu akciju je potekla od suedost Centra u Tesliću i Foruma lokalnih nevladinih organizacija i udruženja građana, a s ciljem da se skrene pažnja na ovaj gorući problem današnjice. U prvom redu, željelo se ukazati mladima na činjenicu da droga nije put u snove, već put u nepovrat, ali i upozoriti roditelje i nadležne institucije da to nije nešto, što se dešava negdje drugdje i nekom drugom, već nešto što se dešava sad i ovdje i tiče se svih nas.  

Javne tribine su uspjele okupiti sve one, koji u borbi protiv droge i ostalih vrsta ovisnosti mogu i trebaju pomoći. Bili su tu prisutni predstavnici opštinskih struktura vlasti, sudstva, Doma zdravlja, Centra za socijalni rad, predstavnici sve tri vjerske zajednice, direktori i nastavnici osnovnih i srednjih škola, roditelji i, naravno, mladi, a cijeli događaj su propratili i lokalni mediji. 

Odziv građanstva je bio zadovoljavajući, ali i dalje nedovoljan za ovako veliki i ozbiljan problem. Sve ovo ukazuje na  potrebu da se učini još i više na daljnjoj edukaciji građanstva o ovom problemu, i, što je možda još i važnije, otvoreno razgovarati o konkretnom načinu pružanja pomoći ovisnicima i njihovim porodicama.

Alternativa=MIR 
U organizaciji Helsinškog parlamenta građana iz Banjaluke, u Zenici je od 16. do 24. marta održan trening za izgradnju mira pod nazivom „Alternativa=MIR“. 

‚Na treningu je, osim nas četvero iz südosta (iz svakog centra po jedno), bilo još 11 učesnika iz  Makedonije, Crne Gore, Srbije, Hrvatske i BiH. Obrađivane su različite teme iz oblasti nenasilja, a meni  se najviše dopala tema „Mediji“. Tu smo nas četvero iz suedost-a po prvi put ‚održali‘ jednu konferenciju za novinare, koje su predstavljali ostali učesnici. Bili smo vrlo ponosni na najviše ocjene koje smo dobili od svih učesnika. Vrlo zanimljiva je bila i radionica na temu Gender.‘ 

Sve u svemu, sa ovog 8-dnevnog seminara nosim vrlo ugodne utiske. Bila je to i prilika da se obnove neke od vještina, naučenih prošle godine na treningu sa CNA. A naučilo se i nešto novo. Sklopila su se i nova prijateljstva sa ljudima iz cijele ex- Jugoslavije.‘ 

 Mirsad Kušumović, suedost centar Bosanski Novi/Novi Grad

MI u LOV/LOS Posavine 

Već neko vrijeme nije bilo novosti od LOV-a (Lokalno Omladinsko Vijeće/Savjet). Ali to ne znači da nismo bili i aktivni. Posavski LOV, u kojem «lovi» suedost Odžak, u saradnji sa lokalnim vlastima i drugim omladinskim organizacijama, radio je na istraživanju potreba mladih na području opština Odžak i Modriča. 

Rezultati ankete, sprovedene u svim osnovnim i srednjim školama u Odžaku i Modriči, su bili veoma interesantni i prezentovani su javnosti. Slijedile su diskusije na lokalnim radio stanicama, kao dobra podloga za organizovanje okruglog stola na temu «Mladi i vlast». 

Istovremeno je pokrenuta i kampanja za povrat prijeratnih omladinskih prostora. Nažalost, lokalne vlasti i dalje pokazuju nedostatak volje da riješe ovo pitanje.  No, mi smo ipak zadovoljni do sada učinjenim. Dobrom suradnjom unutar LOV-a i dobrom medijskom pokrivenosti, uspjeli smo ukazati na veoma loše stanje, u kome se mladi danas nalaze, i skrenuti pažnju na želje i očekivanja mladih ovog kraja.  

Eko-aktivnosti u Tesliću i Odžaku 
Kao i prošle godine, organizovana je akcija čiščenja grada krajem aprila u Tesliću, a u Odžaku je uslijedila mjesec dana kasnije. Pri tome nam je glavni cilj da se bar jedan dan u godini organizovanom akcijom i uključivanjem građanstva, lokalnih organizacija i škola, ‘počisti’ grad i uklone tragovi našeg, godinu dana dugog nemara.

Ono što nas raduje, odziv građanstva je ove godine bio puno veći nego prethodne, pogtovo u Odžaku. Tamo je u akciji, koja je trajala skoro cijeli dan, učestvovalo oko 150 učenika i nekoliko lokalnih organizacija. Na kraju dana i sami učesnici su bili iznenađeni učinjenim. Treba istaći  i značajan doprinos sponzora, lokalnih preduzetnika iz Odžaka, u ovogodišnjoj akciji čišćenja grada, koji su za sve učesnike donirali osvježenje, sendviče, cvijeće, humus, i time još više podigli radni moral.

Uspjeh, kao što je ovaj, nas ohrabruje za nove planove. Ali u buduće, više ćemo se fokusirati na edukaciju i podizanje svijesti o potrebi očuvanja životne sredine. 

PONS u Berlinu 
Samo da podsjetimo - PONS je lokalna organizacija, proistekla iz rada suedosta BiH, sa sjedištem u Bijeljini.

Od 13-17 maja u Berlinu je održana i radionica za partnerske organizacije Roza Luksemburg fondacije (RLF). Prisutni su bili predstavnici organizacija  iz 19 zemalja  Afrike, Azije, Latinske Amerike i Evrope. Predstavnica PONS-a, buduće partnerske organizacije RLF, bila je jedini učesnik sa 

područja jugoistočne Evrope.

Na konferenciji se diskutovalo o trenutnim i planiranim aktivnostima partnerskih organizacija,  njihova očekivanja  i prijedlozi za buduću saradnju sa RLF, kao  i mogućnosti izgradnje regionalnih i međunarode mreže.

Tokom radnog, ali i nezvaničnog dijela konferencije, pružilo su mnogo prilika za razgovor, razmjenu iskustava i jačanje kontakata. Osim toga, zahvaljujući ljubaznim domaćinima, učesnici radionice su imali priliku i  da posjete značajne kulturno-istorijske dijelove Berlina, grada koji zaista vrijedi upoznati.

LOM – list mladih Odžaka
Kao što je poznato, od novembra prošle godine, u prostorija Suedost centra Odžak, sastajala se grupa mladih entuzijasta s namjerom da izda prvo javno glasilo mladih Odžaka - LOM. U februaru je izašao prvi broj LOM-a, koji je bio rasprodan i prije no što je izašao iz štampe. Nakon toga stvari su se počele odvijati vrtoglavom brzinom. U zadnja dva mjeseca osnovali su svoje udruženje pod imenom Udruženje mladih «Odžačka mladost», izdali su drugi broj LOM-a, otvorili svoj ured i sada vrijedno rade na trećem broju. 

Iako su dosta toga uradili od novembra 2001., još uvijek imaju problema i poteškoća. Jedan od najvećih problema je nedostatak potrebne opreme. Naime, udruženje još ne posjeduje računar, pa se LOM i dalje priprema van udruženja. Mi iz sueost-a Odžak, kao i do sada, dajemo neophodu moralnu, ali i tehničku podršku. Ali se nadamo da će uskoro, u ovoj trci, dobiti potrebnu neovisnost. 

Početkom juna planiraju promociju svog udruženja, lista i dosadašnjeg rada. Biće to prilika da Odžak upozna ovaj tim mladih ljudi, koji su uspjeli da vlastitim snagama svoj san pretvore u javu. 

Intenzivan radionički rad na Zlači

